
Nos anos 70, o público do que chamamos 
mundo occidental tivo ocasión de participar 
do fenómeno musical latino (empregando a 
terminoloxía dos Estados Unidos) que co-
lleu a denominación xenérica de salsa. Un-
ha etiqueta que anos despois englobou cal-
quera manifestación de música inspirada 
nas zonas caribeñas hispanas. 

Agora vén de reeditarse El libro de la sal-
sa, do xornalista mexicano César Miguel 
Rondón (Turner), circunstancia que dá mo-
tivo a reflexionar sobre a realidade e a in-
fluencia daquel fenómeno. E o primeiro que 
cómpre facer e tirar da etiqueta “salsa” –se é 
que algunha vez existiu iso– os engadidos 
que lle adheriron por vía comercial. Para iso, 
faise necesario procurar as súas raíces e, sen 
exercer de puristas, temos que dar a cada 
quen o que é seu. 

Así, as músicas populares contemporá-
neas de Cuba, Porto Rico, República Domini-
cana, Panamá, Venezuela ou Colombia nun-
ca foron salsa. O que se coñeceu como tal –
aceptemos a etiqueta para definilo– foi a fu-
sión ou a simple reunión dos ritmos que le-
vaban de seu unha boa parte dos músicos 
que emigraron a ou medraron en Nova York 
a partir dos 60. 

Nos Estados Unidos xa houbera unha im-

portante presenza da músicos caribeños des-
de os anos 50, entre eles o catalán Xavier Cu-
gat ou o cubano Benny Moré quen coa súa 
Banda Gigante, actuou na entrega dos Óscar 
de 1957. Pero aquela música era –poderia-
mos dicir– música cubana enxebre (chacha-
cha, guaguancó, bo-
lero). Coa migración 
de portorriqueños 
nos 40 e 50 e de cu-
banos despois da re-
volución castrista, 
Nova York pasou a 
ter unha considera-
ble poboación lati-
na agrupada en ba-
rrios concretos. Un-
ha presenza consi-
derable ata o punto 
que Leonard Bers-
tein ambientou nun 
deles o musical West 
Side Story (1957). 

Pero como sucede en todos os fenóme-
nos migratorios, a cultura de orixe é transpor-
tada de maneira individual e cando se re-
constrúe de maneira colectiva, ten que adap-
tarse á contorna de acollida. E iso foi o que 
sucedeu coa salsa: músicos de orixes diver-

sas, de escolas diversas e con influencias di-
versas (entre elas, no ambiente, a eclosión do 
rock’n roll e outros ritmos derivados). Músi-
cas de raiceiras populares que adaptadas ás 
formacións orquestrais canónicas, colleron 
novas formas en bandas que poderiamos 

cualificar de eclécti-
cas. 

Tito Puente, Oscar 
D’Leon, Eddie Pal-
mieri, Celia Cruz, Ray 
Barretto, Cheo Feli-
ciano, Rubén Blades 
e tantos outros arti-
cularon unha músi-
ca que resultou inter-
cambiable desde 
Nova York a Caracas, 
pasando pola Haba-
na ou Panamá. Un fe-
nómeno que callou 
en bandas como a 
Fania All Stars, A So-

nora Matancera, Típica 73, El Gran Combo, Di-
mensión Latina... : unha música que aportou 
un calor de ritmos e bailes que, pasada a pri-
meira febre do rock e do twist, tivo boa aco-
llida na mocidade occidental que procura-
ba ritmos quentes. Uns ritmos que recollían 

influencias do jazz, como no caso do precoz 
Mario Bauzá, con Machito e os seus Afro-Cu-
bans –que fusionaron o swing coa música 
cubana–, ou Palmieri e a súa La Perfecta. E 
en sentido inverso, como fixeron en Cuba 
“Chico” O’Farrill, e na Arxentina Gato Barbie-
ri. 

Pero o elemento máis salientable na opi-
nión de Rondón é a condición de música 
popular –no sentido de pertenza a sectores 
sociais castigados– que tiña a salsa. Malia a 
condición cosmopolita de Nova York, alí os 
latinos eran estranxeiros de terceira. Por iso, 
gañar un espazo no mercado discográfico 
non daba soamente un orgullo colectivo no 
país de acollida senón tamén de cadansúas 
orixes. A nova música latina etiquetada co-
mo salsa resulta ser unha manifestación ar-
tística plenamente urbana e popular. 

Unha manifestación que tivo unha explo-
sión postrema no documental de Fernando 
Trueba Calle 54 (2000), onde converxían mú-
sicos da salsa (Tito Puente, Jerry González), 
jazzistas (Michel Camilo, Gato Barbieri, O’Fa-
rrill, Chano Domínguez), da música máis po-
pular (Paquito D’Rivera) ou de relativa orto-
doxia clásica ou caribeña (Bebo e Chucho 
Valdés). Mágoa que agora todo sexa reggae-
ton...

